
Il-Kumitat iltaqa' fil-Palazz, il-Belt Valletta fis-7.20 p.m.

Talba

MINUTI

Il-Minuti tal-Laqgħa Nru. 24 li saret nhar l-Erbgħa, 12 ta' Jannar, 2005 ġew konfermati.

Preżentazzjoni mill-Onor. Mario Galea u l-Onor Anġlu farrugia dwar l-elezzjonijiet fil-palestina

 THE CHAIRMAN (Onor. Jason Azzopardi)  L-item prinċipali li għandna fuq l-agenda hija preżentazzjoni mill-Onor. Mario Galea u l-Onor. Anġlu Farrugia dwar ix-xogħol tagħhom bħala osservaturi fl-elezzjonijiet li saru fil-Palestina.  

Irrid nirringrazzja liż-żewġ kollegi li aċċettaw l-istedina tagħna biex jiltaqgħu mal-kumitat u jaqsmu din l-esperjenza magħna, esperjenza unika u sa ċertu punt storika għax dawn kienu l-ewwel elezzjonijiet tat-tmexxija Palestinjana li għalihom kien hemm preżenti osservaturi internazzjonali.

Insejjaħ lill-Onor. Mario Galea biex jagħmel il-preżentazzjoni tiegħu. 

  ONOR. MARIO GALEA:  Sur President, l-ewwelnett nirringrazzja kemm lilek kif ukoll lill-membri l-oħra tal-kumitat ta' l-istedina li għamiltulna.  Nixtieq nibda billi  ngħid xi ħaġa dwar kif sar il-proċess ta’ l-għażla ta’ l-osservaturi.  Il-proċess beda billi l-ministeru għall-affarijiet barranin ta' kull pajjiż membru ta' l-Unjoni Ewropea, intalbu jagħmlu lista ta' dawk li potentially jistgħu jagħmluha ta’ osservaturi. Il-Ministru Frendo anke talab lin-naħa ta' l-oppożizzjoni biex jisottomettu l-ismijiet u din il-lista marret għand il-commission.  

Aħna konna mitlubin nirreġistraw on line billi nagħtu is-CV u fost affarijiet oħra l-esperjenza ta’ x’elezzjonijiet oħra konna osservajna. Imbagħad minn lista ta` madwar għaxar ismijiet, il-kummissjoni ddeċidiet lil min tagħżel minn kull pajjiż.  Min-naħa ta’ Malta, apparti jiena u l-Onor. Farrugia, kien hemm is-Sur Alan Bugeja, diplomatiku f'The Hague u s-Sur Joe Borg, ex-sindku u kunsillier tal-Mellieħa li kien għamel monitoring ta’ numru ta’ elezzjonijiet oħra.

Irrid ngħid li għall-elezzjoni li saret fid-9 ta' Jannar, l-Unjoni Ewropea kellha core team li kien ilu hemm numru ta’ ġimgħat minn qabel.  Imbagħad kien hemm 42 long-term observers u 167 short-term observers minn 26 pajjiż differenti. Kien hemm osservaturi minn 26 pajjiż għax apparti osservaturi mill-pajjiżi kollha membri ta' l-Unjoni Ewropea, kien hemm ukoll numru ta' osservaturi mill-Kanada  li ħadmu f'isem l-Unjoni Ewropea.  It-team ta' osservaturi kien immexxi minn Michel Rocard, ex-prim ministru ta’ Franza.

Oriġinarjament kien hemm 12-il kandidat għall-elezzjonijiet presidenzjali.  Minn dawn żewġ kandidati ġew ruled out għax they failed to meet the requirements li kienet għamlet is-central electoral commission u kien hemm tlieta oħra li rtiraw in-nomina tagħhom għax qalu li l-kondizzjonijet fil-Palestina ma kenux jippermettu li jsiru free and fair elections.  Imbagħad irtira wkoll dak li kien il-leader tal-Fatah Al-Aqsa Martyrs Brigades, cioe’  Marwan Barghouti li qiegħed iservi ħames life sentences f'ħabs Iżraelit u kien meqjus bħala l-ikbar sfida li seta’ kellu Mahmoud Abbas, magħruf ukoll bħala Abu Mazen.  Għalhekk l-elezzjoni presidenzjali spiċċat b’seba` kandidati u minn dawn is-seba` kandidati, l-iktar wieħed prominenti kien Mahmoud Abbas mill-moviment politiku Fatah, li kien meqjus li għandu jirbaħ din l-elezzjoni. Kif tafu Abbas kien former prime minister tal-Palestinian Authority u kien irriżenja f'Settembru ta' l-2003 u kien il-bniedem li akkuża lil Arafat li kien qed jimmina l-poter tiegħu. Kien ukoll il-persuna who  oversaw il-proċess ta’ ftehim ta’ Oslo. 

Naħseb li l-iktar ħaġa importanti li rrid ngħid fuq Mahmoud Abbas, il-President il-ġdid ta’ l-Awtorita’ Palestinjana,  hija li hu minn dejjem kien kritiku għall-armed intifada.  Abbas kien jgħid li l-intifada għandha tkompli imma bħala a non-violent intifada u kien ilu jitlob għall-waqfien ta' l-operazzjonijiet militari fil-Palestina.  Kif tafu, Abbas laħaq head tal-PLO u tal-Palestinian authority wara l-mewt ta’ Arafat. Nerġa ngħid li ftit kienu l-kandidati li setgħu joffrulu sfida lil Abbas, apparti Mustafa Barghouti li huwa indipendenti u  physician by profession u kellu diversi karigi fil-passat. 
Il-kampanja elettorali suppost kellha tibda fil-Milied ta’ l-2004 u  tintemm fis-7 ta’ Jannar, 2005 b’24 siegħa ta’ skiet jippreċedu l-elezzjoni. Kienet elezzjoni partikolari għaliex saret f’artijiet okkupati mill-militar Iżraelit u allura dan l-element seta` affettwa mhux biss il-mod kif saret l-elezzjoni ….  Għax anke meta tgħid li kienet elezzjoni free and fair, trid iżżomm f’moħħok li kienet operazzjoni li saret f’artijiet li huma okkupati u fil-preżenza tal-militar, bi clashes bejn il-Palestinjani u l-militar on a daily basis.  

Fost l-issues fil-kampanja elettorali kien hemm il-kwestjoni ta’ stat indipendenti, il-kwestjoni ta’ Ġerusalemm bħala belt kapitali tal-Palestina u d-dividing wall li qed jinbena, li wieħed akkademiku li għamlilna briefing iddeskriva x-xena bħala “an apartheid in the making.”  Dan il-ħajt jimpressjonak biċ-checkpoints li hemm u naħseb li veru huwa an apertheid in the making. Imbagħad kien hemm l-issue tal-korruzzjoni li qed taħkem lill-PLO wara l-mewt ta’ Arafat u d-diżorganizzazzjoni ġenerali. Per eżempju, il-militar huwa maqsum f’sitt forzi differenti u donnu ħadd m’hu accountable għal ħadd.  Kien hemm ukoll issues oħra bħalma huma l-problema tar-refuġjati, il-priġunieri politiċi u s-sigurta` for the average  Palestinian citizen.  In-nies tat-triq tant għajjew bil-konflitt u bil-preżenza militari li meta titkellem magħhom jgħidulek: What we want now is peace so that we can conduct our daily lives, feel secure and live in peace. Naħseb li l-issue tal-paċi hija l-iktar issue li fuqha qed jitkellem iċ-ċittadin komuni fil-Palestina.

Issues importanti ħafna fil-kampanja elettorali kienu for or against the Oslo process, for or against negotiations u a non-violent intifada, jiġifieri jekk l-intifada kellhiex tkompli taġixxi b’mod vjolenti.  Kif għedtilkom,  Abbas kien jgħid li l-intifada għandha tkompli imma bħala a non-violent intifada. Ħalli nikkwota x’qalilna ċertu Abdul Hadi, akkademiku prominenti ħafna,  li jien inħoss li għamel żewġ osservazzjonijiet importanti waqt li kien qed jiġi intervistat. Dan kien jiġi intervistat regolarment mis-CNN waqt l-elezzjoni u kien kritiku fil-konfront ta’ kulħadd għax ikkritika kemm lil Arafat u anke lil Abbas.  

Per eżempju, fil-bidu tal-kampanja elettorali Abbas kien qal li hu ma kienx se jagħmel kampanja. Kien sempliċiment qal you either take me or you  lose me u li jekk ma jivvotawlux kien lest jirtira mix-xena politka. Imbagħad Abdul Hadi kien qallu: Go and campaign and feel the pulse of the people in the street. Qallu  wkoll: Campaign for every possible vote if you want to be the winner.  Dan kien sostna li ma jistax ikun hemm xi ħadd li jgħid li ġie elett b’voter turnout ta’ 30% jew ta’ inqas minn 30%.  

Fil-fatt jien kont staqsejtu għaliex qed jinsisti fuq il-voter turnout u li l-persuna li  tiġi eletta ġġib numru ta’ voti, meta hemm ċertu numru ta’ demokraziji f’western countries li jkollhom voter turnout ta’ 30% jew ftit iktar u jiġi elett il-leader tagħhom u ħadd ma jazzarda jgħid li mhux proċess leġittimu dak.  Allura why does it have to be different in Palestine?  

Dan qal li tul l-era ta’ Arafat kien hemm ħafna fazzjonijiet differenti, mhux biss bejn il-movimenti politiċi tal-Hamas u l-Fatah imma anke fl-istess movimenti. Per eżempju, il-Fatah għandhom ukoll l-fazzjoni militari tagħhom. Tant hemm fazzjonijiet li dan Hadi qed jgħid li biex wieħed ikollu s-saħħa li jmur jinnegozja proċess ta’ paċi, irid ikun hemm voter turnout qawwija u min jirbaħ irid iġib well over 50% of the voter turnout.  

Xi ħaġa oħra li qal u li lili impressjonati kienet din: 

“This election is for a representative. We are in prison and we are electing a representative not a leader.  There is still a long way to go  before we can elect a leader”.  

Irrid ngħid li qabel l-elezzjoni kien hemm ftehim bejn l-awtoritajiet Palestinjani u dawk Iżraeliti kif għandha titmexxa l-elezzjoni.  L-ikbar problema li rajna kienet tal-freedom of movement, b’numru ta’ checkpoints ikkontrollati mill-militar Iżraelit.  F’Nablus, fejn jien kont assenjat, waħda mill-ikbar cities li hemm fil-West Bank, kien hemm preżenza militari qawwija. Kien hemm operazzjonijiet militari kontinwi, arresti u bumbardamenti. L-Iżraeliti jgħidu li minn 60% sa 70% tas-security alerts li jaslulhom kuljum jiġu mit-terroristi u mill-militanti li hemm f'Nablus.  Issa probabbilment hemm raġuni għal dan ukoll għax f'Nablus jeżistu l-ikbar tliet kampijiet tar-refuġjati, karatterizzati minn overcrowding u livell ta’ għajxien baxx ħafna.  

Biex nagħti eżempju ta' l-overcrowding, Balata refugee camp f'Nablus kien oriġinarjament mibni għal 7,000 ruħ, imma f'din l-elezzjoni kien hemm reġistrati 21,645 votant u tistgħu taħsbu x'kondizzjonijiet degradanti jgħixu fihom dawn in-nies.  Jekk tmur f’dawn il-kampijiet tar-refuġjati it is very common li tara nies jiġru armati u m’hemmx dubju li hemm konċentrazzjoni ta’ terroristi u militanti. Aħna għalina dawk terroristi imma huma jsejħulhom freedom fighters u dawk li jinqatlu jsejħulhom martyrs. Fil-fatt meta f’ħin minnhom għedt xi ħaġa lill-interpretu tagħna fuq suicide bombings, dan qalli: Suicide bombers for you, but for us they are martyrs!  Fil-fatt iwaħħlu l-posters ta’ dawk li jmutulhom u verament iqimuhom bħala martri.  

Qabel kien hemm diversi toroq biex tidħol għal Nablus imma dawn kollha ġew imblukkati, għax  jimblukkawhom bil-concrete jew bit-terrapien jew inkella billi jħaffru trench kbira. Ħallew entrance u exit waħda  kkontrollati mill-militar Iżraelit, b'submachine guns ippuntati lejn dak li jkun għax ma jieħdu riskju ta` xejn, peress li s-suicide bombers ħafna drabi jmorru qrib dawn iċ-checkpoints biex jisplodu ruħhom.  Fil-fatt kellna istruzzjonijiet biex meta ngħaddu miċ-checkpoints, we make it as short as possible għax hemmhekk huwa wieħed mill-iktar postijiet ta' periklu.  Lanqas biss konna allowed li noħorġu barra filgħaxija.  

Issa rrid ngħid li qabel bdiet l-intifada, Nablus kien ikkonsidrat bħala l-hub ta' l-ekonomija tal-Palestina. Illum l-ekonomija tkissret u hemm unemployment ta' bejn 60% u 70%.  Kif għedt, iċ-checkpoint hija kkontrollata bit-tankijiet tal-gwerra mill-militar Israelit u biex tidħol u toħroġ trid tgħaddi bilfors minn din iċ-checkpoint.  L-ironija hija li ċ-checkpoint tagħlaq fil-5.30 p.m. u tiftaħ l-għada fis-6.00 a.m. u allura min hu barra barra u min hu ġewwa ġewwa! Dan ovvjament kien wieħed mill-fatturi għaliex l-ekonomija marret daqshekk lura f'Nablus. Jumejn qabel l-elezzjoni nqatel suldat Iżraelit hemmhekk, Mr Chairman.  

Issa biex wieħed jifhem il-fanatiżmu tagħhom, l-atmosfera ta' meta jinqatel suldat Iżraelit tkun waħda ta` festa fit-toroq u litteralment jiċċelebraw għax ikun irnexxilhom joqtlu suldat, imbagħad l-għada jibdew ir-reprisals mill-qawwiet militari.  Darba minnhom waqt li kont fil-hotel nitkellem ma' xi nies, smajna tisfira u splużjoni. Kien ajruplan Iżraelit li ġie jibbumbardja post għax kellhom suspett jew xi informazzjoni li f’dak il-post kien hemm it-terroristi.  Din hija xi ħaġa ta' kuljum, tant li l-preżenza militari, l-arresti u l-qtil huma affarijiet li l-poplu tgħallem jgħix bihom.  

Fil-preliminary statement li għamilna aħna għedna li kien hemm a genuine effort to conduct a regular electoral process.  Ovvjament l-okkupazzjoni u l-vjolenza kontinwa u r-restrictions on the freedom of movement kienu jfissru that a truly free election was always going to be difficult to achieve. Għedna li l-proċess tal-votazzjoni kien generally peaceful and voters had sufficient freedom of movement.  Għax irrid ngħid li kien hemm ftehim bejn l-Iżraeliti u l-Palestinjani li fl-24 siegħa tal-votazzjoni jkun hemm relaxation taċ-checkpoints.   L-uniċi żewġ postijiet fejn ma kienx hemm relaxation taċ-checkpoints kien fNablus u fil-Gaza  għax barra li f’Nablus kien inqatel dak is-suldat Israelit, ġurnata qabel l-elezzjoni ambulanza Palestinjana li kienet qed taqsam iċ-checkpoint instabet li kienet mimlija splussivi u allura l-Lhud ma ħadux aktar riskji.  

Darba minnhom jien u l-kollega tiegħi mill-Ingilterra kellna problema at a mobile checkpoint.  Għalkemm kellna identity card maħruġa mill-foreign affairs Iżraelit, suldat Iżraelit bl-azzarin ppontat lejna, waqqafna u staqsiena min aħna. Aħna tajnih l-identity card u dan  waddabhielna lura bl-iktar mod arroganti u ordnalna  biex noħorġu mill-karozza u niftħu l-bagoll. Lix-xufier battallu  l-ħwejjeġ u tefagħhomlu fl-art u qalilna li nistgħu nimxu, biex imbagħad reġa` waqqafna u  ġegħilna noħorġu mill-karozza mill-ġdid. Aħna ċempilna lil-long-term observers inkarigati minna u dawn min-naħa tagħhom ċemplu lill-commander tal-qawwiet Iżraeliti u sakemm erġajna morna lura biex ngħaddu miċ-checkpoint ma sibniex problemi.  

Irrid ngħid xi ħaġa dwar il-frustrazzjoni taċ-ċittadini Palestinjani. Dawn qalulna li l-average li wieħed jistenna biex jgħaddi minn checkpoint huwa from one to five hours u t-twelid ta’ trabi fiċ-checkpoints hija xi ħaġa ta' kuljum.  Qabel tlaqna, persuna li kienet qed tistenna fiċ-checkpoint ta’ Gaza kellha l-labour u welldet tarbija, imma għamlet ħames sigħat tistenna u t-tarbija mietet.   

On the whole, l-awtoritajiet elettorali għamlu biċċa xogħol tajba. Kien hemm problemi f’East Jerusalem għax il-Lhud wanted to prove the point li hemmhekk huwa tagħhom. Hemmhekk ma kienx hemm polling stations imma kellhom jivvotaw f’post offices - dawn huma mmexxija minn awtoritajiet Iżraeliti u allura ħafna Palestinjani li riedu jivvotaw, ma marrux jivvotaw għax jekk imorru jivvotaw kienu se jinkifxu li huma Palestinjani - u allura peress li jgħixu f'area tal-Lhud beżgħu li mbagħad ikun hemm ir-reprisals. Issa il-post offices kellhom faċilitajiet għal 6,000 ruħ meta potenzjalment l-elettorat kien 'il fuq minn 100,000 ruħ. Jiġfieri kien hemm problemi kbar biex jivvotaw f'east Jerusalem.  Irrid ngħid ukoll li kien hemm problema ta' freedom of movement fil-każ tal-kandidati.  Fil-fatt fuq is-CNN rajna diversi kandidati arrestati fil-ġranet ta' qabel l-elezzjoni.   

Xi ħaġa li stajna ninnotaw u li semmejna fir-rapport tagħna kienet li Mahmoud Abbas - u jien ngħid li ma kellux għalfejn għax kien qed igawdi ċertu appoġġ - bl-iktar mod sfaċċat beda juża riżorsi pubbliċi fil-kampanja elettorali tiegħu. Ir-regolamenti ta' l-elezzjoni kienu jgħidu bl-iktar mod ċar li l-Palestinian  Authority ma kellha bl-ebda mod tidħol fil-kampanja ta’ xi kandidat partikolari.  Imma f'dan il-każ it was very obvious li Abbas kien qed juża riżorsi pubbliċi, apparti li kellu coverage u exposure kbira fil-media.  L-elezzjoni kellha tagħlaq fis-7.00 p.m. imma minħabba problemi biex jivvotaw f'Ġerusalemm, din ġiet estiża sad-9.00 p.m għal kullimkien. Il-voter turnout fil-Palestina kienet xi 67%.  Meta għamlu l-proċess ta’ reġistrazzjoni they managed to capture 71% of the potential electorate u mis-67% li ħarġu jivvotaw, Mahmoud Abbas ġab xi 70%.  
Sur President, jien u l-Onor. Anġlu Farrugia rridu nieħdu l-okkażjoni biex nirringrazzjaw lill-Ministru Michael Frendo għax mhux biss tana l-għajnuna possibbli kollha, imma qabel tlaqna għamel press conference u meta konna hemm apprezzajna li ħa l-inkarigu biex jipprova jaqbadna dakinhar ta' l-elezzjoni, li naħseb li ma kenitx ħaġa faċli.  Grazzi.

  The CHAIRMAN:  Grazzi.  Forsi jkun aħjar jekk id-domandi nħalluhom għal wara li jagħmel l-intervent tiegħu l-Onor. Anġlu Farrugia.  

  ONOR. ANĠLU FARRUGIA:  Sur President, waqt li jien ukoll nirringrazzja lill-Ministru Frendo anke għax ra kif għamel biex seta' jaqbadni bil-mobile phone, irrid ngħid li din kienet tappa importanti fl-iżvilupp tad-demokrazija fl-istat to be tal-Palestina għax hemmhekk kien hemm preżenza qawwija ta' international observers. Kien hemm mhux inqas minn 126 EU observers u mhux inqas minn 30 observers li kienu qegħdin hemm, inkluż Jimmy Carter.  Barra minnhekk, kien hemm ukoll preżenza ta’ observers Kanadiżi attached mal-mission tagħna flimkien ma’ observers mill-Isvizzera u minn  Norway.  

Importanti ngħid li din kienet elezzjoni differenti minn elezzjonijiet oħra minħabba li għandek stat fejn l-art hija okkupata mill-militar ta’ pajjiż ieħor.  Għalkemm fl-elezzjoni suppost kellu jkun hemm easing taċ-checkpoints kif qal sieħbi,  f'ċerti postijiet ma kienx hemm. Dan nista` ngħidu mill-esperjenza tiegħi personali  għax filwaqt li l-Onor. Mario Galea kien Nablus, jien kont Ramallah u anke ġibt mappa miegħi biex inkun nista’ nispjega ruħi aħjar. Kif qed taraw minn din il-mappa dan huwa l-West Bank, the other side of Palestine biex ngħid hekk. Għaliex? Għax il-Palestina hija magħmula mill-Gaza Strip, imbagħad għandek l-Iżrael u mbagħad għandek il-West Bank li qiegħed bejn l-Iżrael u l-Ġordan.  F’ramallah, li hija bħal speċi l-capital city  tal-Palestina - huma dejjem jikkonsidraw Ġerusalemm bħala l-kapitali – għad għandek l-ewwel kampijiet ta’ meta l-Palestinjani ssettiljaw hemm. Jiena ġejt assenjat l-area tal-kampijiet u l-irħula li jdawru Ramallah, fejn allura għandek konċentrazzjoni qawwija tal-Hamas.  

Għal din l-elezzjoni l-moviment Hamas ma ppreżenta l-ebda kandidat. Is-seba` kandidati, Al-Salhi, Khaled, Abbas, Barghouti, Shubair, Ashqar u Barak kollha kienu jirrappreżentaw jew il-left wing Palestinjana ta’ George Habash  jew inkella indipendenti, bħalma hu Mustafa Barghouti, a distant relative ta’ Marwan Barghouti, li mill-ħabs kien jagħmel canvassing biex jivvotaw għal Abbas. Il-Hamas f'dawn l-ibliet li qegħdin nitkellmu fuqhom, fl-area ta' Ramallah, rebħu l-elezzjonijiet muniċipali. Ma rridux ninsew li f'Diċembru saru l-elezzjonijiet tal-kunsilli u l-Hamas irnexxielu jirbaħ ħafna minnhom għax hemmhekk għandu stronghold qawwija.  Imma fil-każ ta’ dawn l-elezzjonijiet li aħna morna biex nimmoniterjaw, il-Hamas iddikajraw boycott ġenerali u dan irrifletta ruħu fil-voter turnout. Fil-fatt hemm kummenti fir-rapport tagħna dwar it-turnout li kien bejn 66% u 67% u Abbas ma ġabx iktar minn 62% tal-vot.  Jiġifieri meta taħdimha Abbas qabeż bejn wieħed u ieħor il-50% tal-popolazzjoni tal-West Bank u l-Gaza.  

Ħaġa li nnotajna hija li fejn kien hemm il-preżenza tal-Hamas kien hemm nuqqas ta' preżenza  min-naħa tal-Palestinian Authority.  Filwaqt li kullimkien kont tara il-preżenza tal-pulizija tal-Palestinian authority, fl-areas fejn hemm il-Hamas dawn ma jeżistux. Jiġifieri aħna l-observers konna dejjem at the mercy tal-milizja tal-Hamas.  Fil-fatt tant saret b’mod intelliġenti għax in-nies li ġew assenjati lilna ġew screened, kemm dawk li għamluha ta’ interpreti u anke dawk li għamluha ta’ xufiera   - għax aħna ġejna assenjati xufier u interpretu  u fil-każ tiegħi għażlu wieħed minn tal-Hamas. Fil-fatt fl-area tal-kampijiet, ix-xufier tiegħi kien jaf kważi lil kulħadd u fl-elezzjoni kien wieħed minn dawk li ma vvotax.  Meta għedtlu biex jgħidli fejn irid jivvota ħalli nwasslu sa l-iskola jew fl-area fejn irid jivvota, dan qalli li hu ma kienx se jivvota għax l-elezzjonijiet ma jinteressawhx. Din kienet is-sitwazzjoni, Mr Chairman.  

L-Onor. Mario Galea kien qiegħed Nablus, is-Sur Joe Borg kien qiegħed Betlehem,  jien kont qiegħed Ramallah u s-Sur Alan Bugeja kien qiegħed Janin.  Aħna konna fil-West Bank u dawn il-postijiet huma kollha hot spots. Hemmhekk  tara ħafna nies armati u biex tara bniedem għaddej b'machine gun hija ħaġa mill-aktar normali.  Kellek ukoll il-preżenza ta’ l-armata Iżraelita, anke fil-konfront ta' l-osservaturi u nsemmi eżempju wieħed fejn kont preżenti jiena. Konna għaddejin normali bil-bus, osservatur qabad id-digital camera u ġibed ritratt u fil-pront telgħu s-suldati Iżraeliti fuq il-bus, armati bil-machine guns ippuntati l-ħin kollu lejna u riedu jkunu jafu min minna ġibed ir-ritratt.  Jiġifieri din hija s-sitwazzjoni.  L-Onor. Mario Galea kellu l-inċident ta’ l-identity card u jiena u s-Sur Joe Borg kellna dan l-inċident ta’ fuq il-bus.

Ħaġ’oħra li nnotajna kienet li għalkemm kien evidentissimu li we were going to monitor elezzjoni li kulħadd kien jaf li se jirbaħha Mahmoud Abbas, il-kampanja kienet straordinarjament organizzata b’tali mod favur dan il-kandidat kemm mill-istess moviment Al Fatah kif ukoll mill-istess Awtorita’ Palestinjana.  Ma kienx hemm ekwiparazzjoni ġusta bejn min kien qed jippreżenta ruħu bħala kandidat.  Biżżejjed insemmi li, per eżempju, fuq it-TV tal-Palestina, il-Palestine TV,  Abbas kellu mhux inqas minn 94% ta' l-overall air time matul in-news broadcasts.  Barra minnhekk kien qed jieħu vantaġġ ieħor għax meta mar biex ikellmu Michel Rocard, lil Abbas ġabuh fuq l-aħbarijiet flimkien ma’ Rocard u l-istess ma' Jimmy Carter u oħrajn.  

L-iktar kandidat li kien qed joffri reżistenza fil-kampanja elettorali kien  Mustafa Barghouti, sinjurun u li jgawdi ċerta popolarita`. Dan kabbar iktar il-popolarita` minħabba l-fatt li dawk l-ambulanzi kollha li narawhom għaddejjin fl-aħbarijiet, joħorġu minn clinics privati li huma kollha f'idejh. Dan irnexxielu jwaqqaf stazzjon televiżiv bl-isem ta’ Watan TV biex jipprova jegħleb is-saħħa tal-mezzi ta’ telekomunikazzjoni li kien qed juża Mahmoud Abbas.  Prattikament, il-kandidati l-oħrajn kienu non-eżistenti fil-kampanja. Biżżejjed ngħidu li, per eżempju, meta jiena u sħabi konna nduru l-polling booths, fil-maġġoranza tal-każi konna nsibu rappreżentanti ta' Al Fatah, ta' Barghouti u ta' Al-Salhi, li kien it-tielet l-iktar popolari, għax kien qisu qed jieħu 20% tar-rappreżentanza.  

Barra minn hekk kien hemm żvantaġġ ieħor fil-kampanja għax bl-iktar mod vili u sfaċċat, fil-ġurnata ta’ l-elezzjoni f’kull skola u f’kull polling booth kienu qegħdin iwaħħlu r-ritratti ta’ Yasser Arafat.   Aħna rrimarkajna li dik kienet xi ħaġa negattiva - immaġinaw qegħdin nagħmlu elezzjoni hawn Malta u f'kull klassi jitwaħħal ritratt ta’ Fenech Adami! - u dan meta għandek kandidati oħrajn li qed jieħdu sehem fl-elezzjoni.  Din is-sitwazzjoni kienet kważi l-istess f'kull skola ħlief fil-kampijiet tal-Hamas u hemmhekk, minflok poġġew ir-ritratt ta' Arafat, kienu qegħdin ipoġġu ritratti ta' Sheikh Yassin, il-bniedem li l-Lhud splodew bil-wheelchair b’kollox.  Meta rrimarkajna dwar dan, il-kummissjoni elettorali neħħiet ir-ritratt ta’ Yassin mill-kampijiet tal-Hamas u minfloku poġġew dak ta’ Arafat.    

Ħaġa interessanti kienet li fl-area fejn għamilt il-monitoring jien, it-turnout ma kienx iktar minn 10%.  Jiġifieri fl-areas fejn hemm preżenza qawwija tal-Hamas, minn kull 1,000 votant forsi vvotaw 80, żgur mhux aktar minn 100.  Kienet ċara li l-boycott kien qed jaħdem all around.  Fil-fatt irċevejt e-mail - anke l-Onor. Galea rċeviha - fejn il-Hamas kienu qegħdin jgħidu li huma ma kellhomx kandidat u għamlu boycott, imma they wanted to strike a deal għax għandhom preżenza politika silenzjuża li qiegħda hemm.  

Fil-fatt Mahmoud Abbas  issa li rebaħ l-elezzjoni u għadu kif ħa l-ġurament, għandu biċċa xogħol iebsa biex jikkontrolla l-milizja, inkluż il-milizja li għandha l-Al Fatah, li m’hijiex fil-grupp li jissapportjah imma for the sake ta' l-elezzjoni ma ħassritx festi u mxiet miegħu. Imma immedjatament mal-ġurament huma wkoll ħarġu fuq strike, jiġifieri qabdu u ħadu azzjoni. Fil-fatt fil-ġurnata ta' l-elezzjoni nqatlu ħames Lhud fil-Gaza u l-għada reġgħu nqatlu ħamsa oħra u r-responsabbilita` ħaduha kemm-il Hamas kif ukoll il-milizja ta' Mahmoud Abbas.   Tajjeb ngħid li aħna domna nagħmlu xogħolna bejn wieħed u ieħor għaxart ijiem.  Kellna briefing mill-core group, jiġifieri mill-long-term observers u oħrajn, anke fuq is-security.  

Irrid ngħid ukoll li kemm domna hemmhekk - forsi l-Onor. Galea ma xtaqx jgħidha din imma jiena se ngħidha -   aħna ġejna mhedda u bagħtulna e-mail fejn qalulna li daħlet informazzjoni li se jkun hemm azzjoni kontra l-international observers. Din l-e-mail ġiet ikkomunikata lilna fil-11.30 p.m. fis-7 ta' Jannar u allura waħda mill-miżuri immedjati li kellna nieħdu kienet li ma noħorġux filgħaxijiet, lanqas akkumpanjati.  Anke fil-ġurnata ta' l-elezzjoni, kull post li konna mmorru kien ikollna nċemplu lill-persuna li tkun inkarigata mis-security ta’ l-area u t-telefonata tkun lilu biss, peress li setgħet tiġi  interċettata minn xi gruppi. 

Tajjeb li ngħid ukoll li l-mobile tagħna ma kienx jaqbad ma’ kullimkien għax hemmhekk hemm problema u biex tkun safe li taqbad, irid ikollok satellite mobile għax b'dak taqbad żgur. Fil-fatt niftakar li darba mort f’villaġġ partikolari u għal xi raġuni l-mobile ma kienx qiegħed fil-band li jaqbad - il-band tagħna kienet partikolari għall-area ta' Ramallah - u għax f’mument minnhom ma ċempiltx, bdew iċemplu biex jaraw x'inhu jiġri għax hemm area li kienet hot point.  

Sur President, irrid ngħid ukoll li din kienet elezzjoni li fl-opinjoni tagħna xorta waħda kienet ħielsa. Min ried jivvota seta` imur jivvota, anke fl-areas li huma kkontrollati mill-Hamas. Issa x’sar minnu wara min mar jivota ma nafx, imma naf żgur li min ried mar jivvota.  (Interruzzjonijiet) It-theddid fil-konfront tagħna kien.  Fil-konfront tan-nies li nafu hu li kien hemm special polling booths b'żewġ reġistri - u hawnhekk kien hemm abbuż min-naħa tal-kummissjoni elettorali u tal-Palestinian Authority - reġistru tal-votanti li huma magħrufin li joqogħdu fit-tali triq u fit-tali raħal u reġistru ieħor ta’ dawk li setgħu kienu jew Palestinjani mill-Ġordan jew returned migrants.  

Tajjeb  ngħidu li ħafna Palestinjani li jagħmlu flus kbar l-Amerika, imorru l-Palestina u hemmhekk jibnu vilel kbar u meta tibda tistaqsi  ta’ min huma jibdew jgħidulek li dik tat-tali u l-oħra tat-tali.  Issa  għal xi raġuni sal-5.00 p.m. ta' dik il-ġurnata ma kien għadu vvota ħadd, imbagħad jew għax ġiet xi ordni jew għax xi raġuni oħra, tawhom il-go-ahead biex imorru kollha jivvotaw en bloc f'ċerti polling stations speċjali.  Fil-fatt x’ħin raw li mhux se jlaħħqu kollha jitfgħu l-vot sas-7.00 p.m., il-kummissjoni ddeċidiet li testendi l-ħin sad-9.00 p.m. u f’xi postijiet għalqu anke wara.  Din kienet special registration li konna nafu biha u ntużat fl-aħħar mumenti.  

Ir-riżultat tar-rapport tagħna hu  li l-poplu Palestinjan, fil-preżenza ta' osservaturi internazzjonali u b’mod partikolari mill-Unjoni Ewropea, kellu elezzjoni li nżammet f'ċirkostanzi diffiċli ħafna. Kien hemm min dam anke tliet sigħat biex jaqsam checkpoint biex imur jivvota, għax tajjeb  ngħidu li l-ħajt li qed jinbena jgħaddi minn fuq proprjeta` Palestinjana u jaqta` barra areas imdaqqsin.  Kieku m’hemmx il-ħajt taqsam f'żewġ minuti.  Quddiemi għandi kopja tal-komunikat maħruġ mill-head of mission u anke Edward McMillan-Scott, il-Viċi President tal-European Parliament, iddeskriva dan il-proċess bħala nkoraġġanti.  Issa nisperaw li fuq dak li sibna jkun hemm aktar titjib għall-elezzjonijiet parlamentari li huma skedati għas-7 ta' Lulju li ġej.  

  The CHAIRMAN:  Prosit t-tnejn li intom u grazzi.  Ngħaddi mill-ewwel il-microphone lill-Ministru Frendo.  

  ONOR. MICHAEL FRENDO (Ministru għall-Affarijiet Barranin): Sur President, ma nistax ma nistqarrx li appena ġejna avviċinati biex nibagħtu osservaturi Maltin bħala parti mit-team ta' l-Unjoni Ewropea għall-elezzjonijiet ta' l-Awtorita` Palestinjana,  ħassejt li jkun f’waqtu u f’postu li nikkuntattja mill-ewwel lill-Onor. Leo Brincat. Fil-fatt kien hu stess li min-naħa tiegħu kkuntattja lill-whip ta' l-oppożizzjoni biex kemm jista` ikun ikollna rappreżentanza across party lines. 

Interessanti wkoll li r-rappreżentanza Maltija kienet tinkludi mhux biss lill-Onor. Mario Galea u l-Onor. Anġlu Farrugia, imma anke lil Alan Bugeja li huwa diplomatiku Malti fin-Netherlands, lil Joe Borg li huwa kunsillier, lil Joe Mifsud li kien qiegħed il-Palestina għan-nom tas-socialist international u anke lil Dr Ugo Mifsud Bonnici li mar hemmhekk bħala rappreżentant tal-Venice Commission.  

Naħseb li dak li smajna llum mill-Onor. Membri Mario Galea u l-Onor. Anġlu Farrugia juri li l-Maltin kapaċi jagħmlu unur lil pajjiżna b'impenn volontarju u impenn li jħares lejn id-demokrazija u l-paċi fil-Middle East.  Dak li sar kemm minn dawn il-membri kif ukoll minn persuni oħra li kienu qegħdin hemmhekk huwa kontribut għall-paċi. Barra minnhekk naħseb li dan jagħti messaġġ ieħor tar-rilevanza politika  ta' Malta.  Veru li aħna pajjiż żgħir imma Malta għandha rilevanza politika, dejjem skond il-kapaċitajiet tan-nies tagħha.  Issa ppermettili nagħmel xi domandi, Sur President.

Xtaqt nistaqsi rigward ir-reġistru speċjali li qed jissemma u jistax forsi jkollna  spjegazzjoni iktar dettaljata dwar kif inħadem dan ir-reġistru speċjali u kif dawn is-sagħtejn żejda taħsbu li seta` kellhom effett fuq l-ammont ta' persuni li ħarġu jivvotaw in terms ta’ perċentwali, għalkemm nafu wkoll mill-informazzjoni li dehret  fl-istampa li anke dawk il-membri tal-kummissjoni elettorali li rriżenjaw, iddikjaraw xorta waħda li din kienet elezzjoni fair u valida.  

Bid-diffikultajiet kollha ta' l-okkupazzjoni li fiha saret l-elezzjoni, kien hemm sinjali on the ground li fil-fatt il-Gvern Iżraelit, apparti l-impenji li kien għamel pubblikament, kien qed jagħti direttivi lis-suldati tiegħu li kemm jista' ikun jiffaċilitaw l-andament ta’ l-elezzjoni?  

Rigward il-Hamas, li  ma pparteċipawx fl-elezzjoni, x’inhu l-kuntatt li kellkom  on the ground ma` membri tal-Hamas dwar kif jaraw lil Mahmoud Abbas?  U x'inhi l-opinjoni tagħkom mhux biss ta’ l-elezzjoni imma anke ta’ Abbas?    

  THE CHAIRMAN:  Mela ħalli l-ewwel nieħdu aktar kummenti u mistoqsijiet, imbagħad  jirrispondu l-Onor. Galea u l-Onor. Farrugia.   L-Onor. Leo Brincat.

  ONOR. LEO BRINCAT: Iż-żjara tagħkom, apparti milli għenet biex tgħollu l-profil ta' pajjiżna, għenet ukoll biex intom  mhux biss tosservaw l-elezzjoni bħala proċess imma anke wkoll tieħdu l-impressjonijiet ta’ ċittadini Palestinjani u ta’ osservaturi oħrajn.  Il-Palestinjani li ltqajtu magħhom,  irrispettivament mill-orjentament tagħhom - mhux qed nitkellem dwar x'jixtiequ imma dwar x'ġenwinament jaħsbu – huma fil-maġġoranza tagħhom konvinti li bit-tandem ta' Abbas u  l-koalizzjoni ġdida fl-Iżrael, hemm prospetti verament tajbin biex tinfetaħ tieqa ta' opportunita`? 

Illum qrajt kumment ta’ Jean Asselborn kif ukoll ta’ Michel Barnier, fejn fuq l-issue tal-paċi fil-Lvant Nofsani qed jgħidu li jekk verament irridu l-paċi fir-reġjun tal-Lvant Nofsani, din għandha tieħu kważi preċedenza f’dik li hija priorita` fuq l-issue ta' l-istabilita' fl-Iraq.  L-osservaturi li ltqajtu magħhom, b’mod partikolari dawk min-naħa tal-Kanada u l-Istati Uniti, x'inhi l-perspettiva tagħhom?  Għandha tibqa` l-istabilita` fl-Iraq id-domenant factor, jew jaħsbu li huwa iktar importanti li jkun hemm breakthrough fil-Middle East peace process? Mhux qed ngħid li l-Iraq m’hijiex importanti biex ma niġix interpretat ħażin, imma bħala prioritisation x’inhi l-iktar overriding objective, il-fatt li jkun hemm breakthrough fil-peace process tal-Middle East jew l-istabilita` fl-Iraq?  

  THE CHAIRMAN:   L-Onor Jose' Herrera.  

  ONOR. JOSE’ HERRERA: Dwar il-Hamas, dawn iddikjaraw b’xi mod  ir-raġuni għala ma ħadux sehem fl-elezzjonijiet? Forsi għax ma kellhomx fiduċja fil-mod kif kienet qed tiġi kondotta l-elezzjoni? Jew kien hemm xi mottiv ulterjuri, fis-sens li setgħu jirrealizzaw li qegħdin f’minoranza u allura a silent vote would  put them in a stronger position than an actual vote?  

  THE CHAIRMAN: Grazzi. Sta  għalikom Onor. Galea u Onor. Farrugia sabiex tirrispondu għall-mistoqsijiet li  sarulkom.   

  ONOR. ANĠLU FARRUGIA:  Ħalli nwieġeb rigward l-ispecial registration li kien hemm.  Fil-briefing li għamlulna - u tajjeb ngħidu li dan kien briefing intensiv ta’  jumejn u sar f'East Jerusalem - ġejna informati more or less  dwar il-proċedura kollha, dwar il-kandidati, is-saħħa tagħhom u dwar il-media u anke dwar dan ir-reġistru. 

Apparentement, il-kummissjoni elettorali Palestinjana kienet qed taħdem taħt supervision ta’ speċjalista u konsulent Daniż u meta kienu qed jiġbru l-informazzjoni, kellhom problema dwar Palestinjani li ma kellhomx residenza fissa.  Meta xi ħadd minna staqsa dwar din il-ħaġa ma ngħatajniex risposta partikolari kif għandna nikkontrollaw, pero’ nafu żgur li f’kull polling booth kien hemm żewġ reġistri, wieħed minnhom reġistru speċjali.  Din kienet bħal sorpriża għall-osservaturi kollha għax infatti fil-5 p.m. on  election day, ġejna informati biex possibilment minn fejn konna qegħdin immorru f’ċerti postijiet oħra.  

Per eżempju, fil-każ tiegħi f'Al Jalawaz camp, fejn għal ħafna ħin kont fil-preżenza tal-Hamas, kien hemm indikazzjonijiet ċari li t-turnout kien baxx u għalkemm kien se jirbaħ Abbas, ma kinetx se tkun rebħa li jista' ikollha ċerta portata  jekk kemm-il darba ma jkunx hemm turnout akbar.  U allura b’xi mod użaw - u naħseb li din kienet diġa` maħsuba minn qabel - biex dan ir-reġistru jintuża bħala stepni  jekk ikun hemm  a low turnout.  Din m’hijiex interpretazzjoni tiegħi biss imma ta’ oħrajn ukoll.  

Dwar il-Hamas, tajjeb ngħidu li waħda mill-affarijiet li sal-lum għadhom jagħfsu fuqha - u din nista’ ngħidha għaliex jien tkellimt ma’ wħud minnhom hemmhekk - hija li huma ma jaċċettawx l-eżistenza ta’ l-istat ta’ Iżrael u ma jirrikonoxxu l-ebda  ħaġa li għandha x’taqsam ma’ Iżrael, lanqas din l-elezzjoni.  Għax il-Hamas riedu jagħmlu deal ma’ l-istat ta’ l-Iżrael li jmur lura sa qabel l-elezzjoni ta’ l-1996 meta laħaq Arafat u baqgħu jżommu l-istess deal ta’ kif se jagħmlu u jittrasmettu anke informazzjoni fuq xulxin.  Issa East Jerusalem hi okkupata u kellhom problema, tant li they struck a deal dwar  kif se jivvotaw il-Palestinjani hemmhekk.  

Iżrael m’aċċettax li l-polling booths f’East Jerusalem ikunu polling booths bħalma kien hemm fil-Palestina li hija kontrollata mill-Awtorita` Palestinjana, imma riedu li l-Palestinjani tal-post jivvotaw ġo sempliċi post offices mingħajr preżenza ta’ kummissarji elettorali Palestinjani, eċċ.  Jiġifieri din hija xi ħaġa li per prinċipju l-Hamas allura kienu qed jibbojkottjaw. Aktar minn hekk, il-Hamas ukoll - anke fi żmien Arafat - għalkemm kien hemm diġa` tentattivi biex b’xi mod jesiġu  biex jitkellmu mal-PLO, mal-moviment Al Fatah, s’issa there was never a deal bejniethom.  

Dwar it-tielet domanda rigward jekk matul l-elezzjoni l-gvern jew l-istat Iżraelit reħiex naqra idejh, nista` ngħid  li kien hemm ħafna areas fejn reħa jdejh. Infatti min mar Gaza kien sorpriż kemm ma tantx kellhom problemi biex imorru fuq il-postijiet fejn kellhom jimmoniterjaw, pero` ma kienx hemm dak l-easing f’ċerti checkpoints – semmejnihom dawn fid-diskors tagħna – u fil-fatt kien hemm anke electoral commissioners li tħallew  tliet kwarti biex jaqsmu minn checkpoint għall-oħra.  

Issa nixtieq nirrispondi għad-domandi li għamel l-Onor. Leo Brincat u nibda mit-tieni waħda dwar il-paċi fl-Iraq u l-Middle East.  Jien nista’ ngħidilkom li miegħi kelli akkademiku Kanadiż li jaħdem fil-Palestina - Harvard graduate dan - u sponsorjat mill-Gvern Kanadiż biex jipprova jesplora formoli ta’ paċi ma’ gruppi Lhud u Palestinjani.  Ma` dan kelli ħafna ċans nitkellem matul il-ħin tal-mistrieħ tagħna għaliex konna noqogħdu fl-istess blokk.  Dan qalli li ma jista ikollok paċi mkien fid-dinja qabel ma jkun hemm ftehim fuq dan il-konflitt tar-reġjun u qalli li  l-Gvern Kanadiż qed jinvesti ħafna biex b’xi mod jgħin liż-żewġ popli jaslu għal ftehim, kemm lil-Lhud kif ukoll lill-Palestinjani.  Ma tistax ma tgħidhiex, imma donnu li hemm iktar impenn min-naħa tal-Gvern Kanadiż milli mill-Gvern Amerikan.  

Fil-fatt kien hemm kliem iebes min-naħa tal-head of mission tagħna, Michel Rocard, kontra Jimmy Carter għaliex ix-xogħol li sar on the ground mill-osservaturi ta' l-Unjoni Ewropea kien b’saħħtu ħafna mentri l-President Carter mar hemmhekk u  flimkien ma’ sħabu - kienu xi tletin - qagħad idur a` la Amerikana.  L-Amerikani ma tantx jinżlu tajjeb mal-Palestinjani bħalissa. 

Jien kelli x-xorti li niltaqa` u nitkellem wkoll ma` ħafna żgħażagħ Palestinjani ta’ Abbas u dawn iż-żgħażagħ għamlulna  ikla filgħaxija fiċ-ċentru ta’ Ramallah u  l-ewwel ħaġa li bdew jistaqsu kienet jekk hemmx xi ħadd minna Amerikan.  Kien hemm Kanadiż u anke Ingliż u ma kenitx problema għalihom, imma donnu lill-Amerikani ma kenux qed iħarsu lejhom bil-ħelu.  (Interruzzjonijiet) Infatti ma kien hemm ħadd mill-Amerikani li mar Gaza, il-post fejn kienu qed jaħsbu li jista` jinqala` l-inkwiet. Fil-fatt  inqala` għaliex fin-naħa tas-south ta’ Gaza qatlu ħames Lhud.  

Dwar il-veduti tal-Palestinjani fuq Abbas nista` ngħid li hemm mixed feelings. Ħafna mill-Palestinjani li tkellimna magħhom jgħidulek li Abbas huwa bniedem għażżien, backstager,  mhux tajjeb għall-politika u m’għandux kariżma,  pero` b’xi mod Arafat dejjem kien idaħħlu f'xi ħaġa.  Infatti l-inkwiet li kellu Abbas kien jekk Marwan Barghouti kienx se jirtira l-kandidatura tiegħu, għax dan kien il-bniedem li ġġieled il-ġlieda fit-triq għall-Palestinjani.  Min-naħa l-oħra kellhom fiduċja f’Abbas għaliex huwa l-persuna li meta jiġi biex jiddraftja jaf x’ikun qed jagħmel - l-iktar li baqa’ rinomat huwa għall-Oslo Agreement - u huwa l-persuna li dejjem issibu behind the scenes.  Oħrajn li huma tal-moviment tiegħu stess jgħidulek li huma se jivvotaw lilu għax jekk ma jtellgħuhx kienu se jitilfuh.  Allura kien hemm dawn il-mixed feelings. 
Il-Hamas safejn naf jien m’għandhom l-ebda fiduċja f’Abbas. Huma jgħidulek li jrid ikun hemm xi ħaġa in between biex tressaqhom lejn Abbas. Arafat kien l-icon tal-Palestinjani kollha.  Fil-fatt meta ħaduna fil-mausoleum ta’ Arafat, stajna naraw ruxmata Palestinjani fi queue  ma jispiċċa qatt biex imorru fuq il-qabar ta’ Arafat u joqogħdu jibkuh.  Fosthom kien hemm anke nies li ma kenux jappartjenu għall-partit tiegħu.  Dan juri kemm Arafat kien b'saħħtu u allura qegħdin jippruvaw jibnu lil Abbas biex jersaq lejh.  X’se jiġri issa li Abbas huwa l-president?  

Jien diġa` irċevejt komunikat li jgħid li għandu triq twila jekk mhux se jsib lil-Lhud jgħinuh. Fil-kampanja elettorali, il-Lhud issapportjaw lil Abbas b’mod miftuħ. Anke fuq it-television Lhudi,  kull fejn tiftaħlu ssib li l-focus kien fuq Abbas għax huma lil Abbas riedu.  Issa jekk kemm-il darba mhux se jgħinuh biex b’xi mod jirtiraw u they ease his lot…. (Interruzzjonijiet)  Ma rridux ninsew li l-Lhud għandhom l-ordni li jisparaw mingħajr ebda raġuni, no questions asked.   

  THE CHAIRMAN:  L-Onor. Galea.

  ONOR. MARIO GALEA:  Sur President,  irrid ngħid li ħafna mill-kritika li ssir lil Abbas hi li huwa qatt ma kien involut fl-intifada.  Fil-fatt dak l-akkademiku li ġie jindirizzana qalilna li Abbas is not the ideal leader because he never carried a gun.  Jiġifieri l-fatt li he never carried a gun għall-Palestinjani dak ifisser li Abbas mhux tajjeb biżżejjed biex ikun leader.  Imma ħalli ngħid xi ħaġa dwar kif sar il-proċess tar-reġistrazzjoni. 

L-ewwelnett il-liġi fil-Palestina tgħid li biex inti tkun eleġibbli għall-vot you have to be born in Palestine as defined by the British mandate, born in Gaza or the Westbank, including Jerusalem or, irrespective of place of birth, having one or more direct ancestors born as above. Tista` tkun eliġibbli wkoll jekk tkun spouse of an eligible Palestinian but not a citizen of Israel. Ovvjament trid tkun at least 18 years of age on election day u ismek ikun jidher fir-reġistru tal-votanti.  Issa donnu li kienu saru tliet proċessi biex setgħu jiġu rreġistrati l-votanti, Mr Chairman. 

L-ewwel proċess kien sar f’Settembru ta’ l-2004 meta ħadd ma kien qed jobsor  li ġejja elezzjoni għaliex sa dak iż-żmien Arafat kien għadu ħaj.  Imbagħad there was a further six-day period biex issir ir-reġistrazzjoni, following the death of Yasser Arafat - jiġifieri meta f’Novembru miet Arafat reġgħu fetħu l-proċess tar-reġistrazzjoni għal sitt ijiem oħra – u b’dan qabżu l,083,000 ruħ, li allura kien jammonta għal bejn 70% u 75% tal-potential eligible electorate.  

Imbagħad il-legislative council  Palestinjan emenda l-liġi to allow for the use of the national civil register in addition to the list of voters. Jiġifieri apparti dawn iż-żewġ proċessi ta’ reġistrazzjoni tal-votanti,  reġgħu fetħu proċess għall-ispecial  list biex idaħħlu aktar nies u din l-azzjoni ġiet  ikkritikata mhux biss mill-osservaturi imma anke internament.  Kritika li saret kienet li kien hemm ismijiet li kienu dupplikati, bl-istess persuna tiġi reġistrata darbtejn. To be fair, qabel l-elezzjoni għamlu attentat biex jippruvaw inaddfu r-reġistru biex ma jkunx hemm ismijiet dupplikati, imma kien hemm min qal li ma rnexxilhomx għal kollox.

Dwar ir-relaxation of checkpoints naħseb on the whole wieħed irid jgħid li kien hemm element ta’ koperazzjoni min-naħa ta’ l-awtoritajiet Iżraeliti. Kieku l-Iżraeliti ma kkoperawx ma kienx ikun possibbli li ssir l-elezzjoni, anke għaliex kull kaxxa tal-voti u l-materjal kollu li ġie wżat għall-elezzjoni ried jgħaddi minn checkpoints Iżraeliti. Għalhekk naħseb li kien hemm atmosfera ta’ koperazzjoni. 

Sur President, xi ħaġa li timpressjonak hija l-flus li hemm investiti mill-Unjoni Ewropea, minn Switzerland u minn diversi pajjiżi oħra. Jien rajt skejjel ġodda, wħud minnhom aħjar mill-iskejjel li għandna f’Malta, mibnijin minn flus li ġejjin diretti minn barra.  U tajjeb ukoll li ngħidu li anke din l-elezzjoni ġiet funded b’għotjiet internazzjonali u b’ħafna għajnuna u expertise minn diversi pajjiżi. 

Il-Hamas qalu li se jagħmlu a passive boycott iżda qalu wkoll li se jħallu lil kulħadd fil-liberta`.  Innotajna, speċjalment fi strongholds tal-Hamas, li kien hemm diversi nies li ma redux il-linka ma subgħajhom. Hemmhekk meta tmur tivvota jimmarkawlek subgħajk bil-linka u kien hemm diversi nies li ma riduhiex il-linka u allura ma setgħux jivvotaw.  Jista’ ikun li beżgħu li jkun hemm xi ħadd minn tal-Hamas li joqgħod fit-triq tagħhom u jikxfilhom għajnhom li kienu vvotaw, għax il-linka ma tneħħiha b’xejn, iddum 72 siegħa fuq subgħajk. Staqsew jekk setgħux jivvotaw mingħajr ma jagħmlu l-linka,  qalulhom li le u ma vvotawx.   Jista’ ikun li riedu jivvotaw imma beżgħu mir-reprisals  tal-Hamas.  

Irrid ngħid ukoll  li l-Kanadiżi li ltqajna magħhom kienu kritiċi ħafna fil-konfront ta’ Bush u Blair. Jiena kelli miegħi tfajla Ingliża bħala osservatriċi u meta l-interpretu beda jintroduċiha bħala li hi minn Great Britain, f’kull polling station li dħalna kellha tispjega li ma taqbilx mal-politika ta’ Tony Blair u li ma tappoġjax id-deċiżjoni tal-Gvern Ingliż fuq il-gwerra ta’ l-Iraq. Kellha tagħmel dan għaliex ir-reazzjoni kienet waħda ta’ rabja u ta’ stmerrija meta kienu jafu li hi Ingliża.  

  THE CHAIRMAN:  Sinċerament u minn qalbi, għan-nom anke tal-membri kollha tal-kumitat, ngħidilkom grazzi u prosit.  Naħseb li kienet waħda mill-iktar laqgħat interessanti li dan il-kumitat qatt kellu. Ħasra li f’ċertu ħin ma kienx hawn membri tal-media preżenti.  Pero` kien hawn suġġeriment - u naħseb li huwa suġġeriment utli - biex it-traskrizzjoni ta’ din is-seduta ssir kemm jista’ ikun malajr u tintbagħat lill-media. (Interruzzjonijiet)  Miss Abela qed tgħidli li din il-laqgħa kienet streamed fuq l-internet.
  ONOR. MICHAEL FRENDO:  Dak ifisser li jistgħu jniżżluha mill-website direttament wara din il-laqgħa. 

  THE CHAIRMAN: Grazzi ħafna. Il-kumitat huwa aġġornat għal għada filgħaxija.  

Fit-8.30 p.m. il-Kumitat aġġorna għal nhar l-Erbgħa, 19 ta’ Jannar, 2005 fis-7.30 p.m.   

PAGE  

